
Wěmata 3 

Mɛ e nɔ kpé nukún dó agunví lɛ́ɛ wú ɔ́, mɛ ɖě lɛ́ɛ wɛ é nɔ́ sɛn. 

Agunjíkpɔ́ntɔ́ e nɔ́ kpé nukún dó agunví lɛ́ɛ wú ɔ́ nɔ́ hwíhwɛ́ yěɖée dó 

agunmɛxó lɛ́ɛ glɔ́, bó nɔ́ dó alɔ yě ɖo nǔ e kan Agun ɔ́ lɛ́ɛ mɛ. 

Mɛ e ɖó nǔníná mɛsɛntɔ́ tɔn bó hɛn ɔ́, yě ná wa azɔ̌ nú ɖagbe mɛ ɖě lɛ́ɛ tɔn ɔ́ bǐ 

jɛ́n ɖó agunjíkpɔ́ntɔ́ e nɔ́ kpé nukún dó agunví lɛ́ɛ wú ɔ́ sín nyǐkɔ ǎ. Amɔ̌ mɛ e 

ka ná nɔ tɛn énɛ́ ɔ́ mɛ lɛ́ɛ bǐ ɖó ná ɖó nǔníná énɛ́ ɔ́ dandan. 

Bó ná dó gɔ́ alɔ nú Timɔtée kpódó Títu kpó bónú yě ná cyán mɛ e ná sixú wa 

azɔ̌ énɛ́ ɔ́ lɛ́ɛ ɔ́, Pɔ́lu ɖó hwɛnxwi lɛ́ɛ ayǐ. 

Hwɛnxwi e walɔ yětɔn lɛ́ɛ ɖó mlɛ́ hwɛ̌ cóbɔ yě ná wa azɔ̌ énɛ́ ɔ́ é ɔ́, Pɔ́lu tínmɛ. 

Gɛ́gɛ́ ɖi agunmɛxó lɛ́ɛ ɖɔhun ɔ́, nǔ e ɖo tají nǔ yě ɔ́ wɛ nyí azɔ̌ e ná wa wɛ yě 

ɖe ɔ́ ǎ. È tlɛ kɛ nu dó énɛ́ ɔ́ wú gbeɖé ǎ. Lo ɔ́, walɔ yětɔn wɛ nyí nǔ e myá nukún 

é. 

Mɛ e nɔ kpé nukún dó agunví lɛ́ɛ wú ɔ́ lɔmɔ̌ ɖó ná nyí gbɛtɔ́ ɖagbe, 

nǔgbóɖɔtɔ́; yě ɖó ná nɔ nu ahan dín ǎ; yě ka ɖó ná nɔ zé ayi hízíhízí dó ba 

akwɛ́ ná ǎ. (1 Timɔtée 3 :8) 



Agunjíkpɔ́ntɔ́ ɔ́, tínmɛ tɔn nyí mɛ e nɔ kpé nukún dó agunví lɛ́ɛ wú é, é ɖó ná 

nyí mɛ sísí jɛxá, gbɛtɔ́ e xwetɛ́ ɖo walɔ tɔn lɛ́ɛ mɛ é. Fí élɔ́ kɛ́ɖɛ́ wɛ è ɖɔ sísí xó 

ɖe ɖo akɔjijɛ yɔ̌yɔ́ ɔ́ mɛ. 

Wegɔ́ ɔ́, agunjíkpɔ́ntɔ́ ɖó ná nyí mɛ e nɔ ɖɔ nǔgbó é. Xó ɖó ná zɛ vɛ̌ɖɛ́ ɖo nu 

tɔn mɛ ǎ. É ɖó ná nyí yɛmɛnúwatɔ́ ǎ wɛ ɖo mɔ̌ nyí wɛ. 

É ná nyí ahannumúnɔ ǎ. 

Bó ná dó fó ɔ́, agunjíkpɔ́ntɔ́ ɖó ná yí wǎn nú gbɛmɛ fí sín nǔɖókan lɛ́ɛ ǎ. 

É ɖó tají tawun ɖó hwenɛ́nu ɔ́, agunjíkpɔ́ntɔ́ ɔ́ wɛ nɔ́ ma akwɛ́ nú asúkúsi lɛ́ɛ, 

tɔ́cyɔ́vǐ lɛ́ɛ kpódó gbɛ̌dónánɔ lɛ́ɛ kpó. Hǔn é ma wá jɛ tɛ́nkpɔ́n e nyí akwɛ́ ɔ́ ɖě 

fin ɖ’é mɛ é mɛ ó. 

Akwɛ́gbá e wú mɛɖé ma mɔ nukúnnú jɛ ǎ bɔ mɛ e nyí gǎn é kɛ́ɖɛ́ wɛ nɔ mɔ 

nukúnnú jɛ wú ɔ́ ɖě ɖó ná nɔ Agun mɛ ǎ. 

Yě ɖó ná tɛ́ dó nǔgbó e ɖo nǔɖiɖi ɔ́ mɛ é wú syɛ́nsyɛ́n, kpódó ayixa mímɛ́ 

kpó. (1 Timɔtée 3 :9) 

Nǔgbó nǔɖiɖi ɔ́ tɔn e è wá ɖexlɛ́ ɔ́ wɛ nyí akɔjijɛ yɔ̌yɔ́ ɔ́. Akɔjijɛ xóxó ɔ́ hwenu 

ɔ́, nǔgbó énɛ́ ɔ́ ɖo hwlǎhwlá. Amɔ̌ din ɔ́, Mawu wá ɖexlɛ́. 

Nǔgbó ɖeɖóvo gěgé ɖo nǔ e Pɔ́lu wlán lɛ́ɛ mɛ bɔ é nɔ́ ylɔ́ ɖɔ nǔbúdo. Yě wɛ nyí 

Klísu e wá gbɛtɔ́ ɖɔhun é, gǔ fɔ́n dó Mawu jí, ɖokpó e Jwifu kpódó mɛ e ma 

nyí Jwifu ǎ é kpó bǐ kplé bó nyí é, hwlɛngán e ɖo Jezu Klísu mɛ é kpódó jǐjiji 

Agun tɔn kpó. 

Nǔgbó énɛ́ lɛ́ɛ ɖo nǔkplɔ́nmɛ dodó mɛsɛ́dó lɛ́ɛ tɔn ɔ́ mɛ, bɔ nǔɖitɔ́ nukɔntɔn lɛ́ɛ 

nɔ́ nu sin ɖɔhun. È ɖɔ yě bǐ nɔ́ xwédo nǔkplɔ́nmɛ mɛsɛ́dó lɛ́ɛ tɔn ɔ́ bó nɔ́ ɖótó 

syɛ́nsyɛ́n. 

Agunjíkpɔ́ntɔ́ lɛ́ɛ ɖó ná hɛn nǔgbó Mawu tɔn ɔ́ syɛ́nsyɛ́n kpódó ayixa ɖagbe 

kpó. Tínmɛ tɔn nyí ɖɔ yě ɖó ná zé nǔ e yě ɖɔ émí ɖi ɔ́ dó walɔ mɛ bó ma nyí 

yɛmɛnúwatɔ́ ó. Gbɔn mɔ̌ ɔ́, ayixa yětɔn ná xo hun xá yě ɖo nǔ ɖěbǔ mɛ ǎ. 

È nǐ tó tɛ́n yě kpɔ́n hwɛ̌; ényí è ma mɔ nǔ jɛ dó ɖé ɖo yě wú ǎ ɔ́, yě hɛn ɔ́, 

yě ná wa agunvíwú-kpénukúndótɔ́ sín azɔ̌. Asi yětɔn lɛ́ɛ lɔ ɖó ná nyí mɛ 

ɖagbe; yě ɖó ná nɔ ɖɔ mɛ nú ǎ; yě ná nɔ wa nǔ bǐ dó jlɛ̌ jí, bó ná nɔ gbejí 



ɖo nǔ bǐ mɛ. Agunvíwú-kpénukúndótɔ́ ɔ́, así ɖokpó géé wɛ é ɖó ná ɖó; é ɖó 

ná hɛn vǐ tɔn lɛ́ɛ kpódó xwé tɔn kpó ganjí. (1 Timɔtée 3 :10-12) 

Agunjíkpɔ́ntɔ́ lɛ́ɛ sín azɔ̌ kpódó azɔ̌ e nyí agunmɛxó lɛ́ɛ tɔn kpó é nyí nǔ ɖokpó 

ɔ́ lɛ́ɛ ǎ. Lo ɔ́, walɔ e è ɖǒ ná mɔ ɖo mɛ e ná wa azɔ̌ énɛ́ lɛ́ɛ ɔ́ sí cóbó sɔ́ yě ɔ́, 

ɖokpó ɔ́ wɛ. Agunjíkpɔ́ntɔ́ nyɔ̌nu lɛ́ɛ ɔ́, yědɛɛ lɛ́ɛ ɖó ná nyí gbɛtɔ́ nǔgbónɔ. Mɔ̌ 

wɛ é ná nyí nú súnnu lɛ́ɛ lɔ. 

Wegɔ́ ɔ́, wěmafɔ ɔ́ ɖɔ yě kún ɖó ná nyí awǒvi gbɛtɔ́ ó. Tínmɛ tɔn nyí ɖɔ yě ɖó 

ná kpé ɖɛ̌ yětɔn jí, bó ná nɔ́ ɖɔ mɛnú ǎ. 

Atɔngɔ́ ɔ́, Agunjíkpɔ́ntɔ́ nyɔ̌nu lɛ́ɛ ɖó ná nyí mɛ e ná sixú kplɔ́n nǔ nyɔ̌nu ɖě lɛ́ɛ 

é. Nǔ e byɔ́ agunkplátɔ́ lɛ́ɛ lɔ wɛ è ɖe ɔ́ nɛ́. Yě ɖó ná wa nǔ bǐ ɖó jlɛ̌ jí bó ɖó ná 

ɖo acéjí. 

Wǎgbɔ wǎgbɔ ɔ́, agunjíkpɔ́ntɔ́ nyɔ̌nu lɛ́ɛ ɖó ná nɔ gbejí ɖo nǔ bǐ mɛ. Tínmɛ tɔn 

nyí ɖɔ, yě ɖó ná nyí mɛ e wú è hɛn ɔ́, è nǎ ɖeji dó é. 

Agunvíwú-kpénukúndótɔ́ e nɔ wa azɔ̌ yětɔn ganjí lɛ́ɛ ɔ́, tɛn ɖagbe wɛ yě nɔ 

mɔ; yě hɛn ɔ́, yě ná ɖɔ nǔɖiɖi e mǐ ɖó ɖo bǔ e mǐ ɖe xá Klísu Jezu ɔ́ mɛ ɔ́ 

sín xó kpódó jiɖiɖe kpó. (1 Timɔtée 3 :13) 

Agunjíkpɔ́ntɔ́ e nɔ́ wa azɔ̌ yětɔn ganjí lɛ́ɛ ɔ́, ajɔ we wɛ ɖo te kpɔ́n yě. 

Nukɔntɔn ɔ́, è nǎ wlí yɛ̌yi nú yě. Bɔ mɛ ɖě lɛ́ɛ ná ɖó sísí nú yě. É nyí goyíyí wɛ 

ǎ, ɖó é nyí tɛnmɛ ba ná xɔ hú mɛ ɖě lɛ́ɛ wɛ yě ɖe ɖo Agun mɛ ǎ. Lo ɔ́, è nǎ 

tɛnmɛ énɛ́ ɔ́ yě vɔ̌nu wɛ. Mɔ̌ wɛ mǐ ná ɖɔ, ɖó yě jɛxá. 

Wegɔ́ ɔ́, mɛ e nɔ wa azɔ̌ yětɔn ganjí lɛ́ɛ ɔ́, yě ná mɔ Mawu sín alɔ ɖo Mawuzɔ́ 

yětɔn mɛ. 

Yě ná mɔ gǎndómɛ, bó ná lɛ́ ɖeji dó wǔ tɔn hú gǎn mɔ̌. Énɛ́ ɔ́ zɔ́n bɔ yě ná lɛ́ ɖi 

zɔnlin ɖo nǔɖiɖi mɛ hú gǎn mɔ̌. 

Un ɖo wěma élɔ́ wlán sɛ́ dó we wɛ, bó ka ɖo linlin wɛ ɖɔ un ná wá gɔ̌n towe 

ɖo malín málín mɛ. È ka nɔ tunwun ǎ; ényí wǐwá ce wá ɖo lǐnlín wɛ ɔ́, wěma 

élɔ́ ná zɔ́n bɔ a nǎ tunwun lě e a nǎ wa nǔ gbɔn ɖo xwédo Mawu tɔn mɛ é; 

(1 Timɔtée 3 :14-15) 



Ényí Pɔ́lu wá ɖɔ : Un ɖo nǔ élɔ́ lɛ́ɛ wlán sɛ́ dó we wɛ ɔ́, hwɛjijɔ é wú é sɔ́ wětín 

tɔn bó jɛ wěma ɔ́ wlán sɛ́ dó jí lɛ́ɛ ná ɖɔ wɛ é ɖe bó ɖo mɔ̌ ɖɔ wɛ. É ɖɔ : bónú a 

nǎ tunwun lě e a nǎ wa nǔ gbɔn ɖo xwédo Mawu tɔn mɛ é. È hɛn ɔ́, è nǎ ɖɔ 

xógbe énɛ́ ɔ́ wɛ nyí xóta wěma ɔ́ bǐ tɔn, ɖó lě e nǔɖiɖi sín gbɛzán ɔ́ ɖó ná nyí 

gbɔn é xó ɖɔ wɛ é ɖe. 

Mɛsɛ́dó ɔ́ jló ɖɔ Timɔtée ní tunwun lě e è ɖǒ ná wa nǔ gbɔn ɖo xwédo Mawu 

tɔn e nyí Agun é mɛ é. 

xwédo e nyí agun Mawu gbɛɖe ɔ́ tɔn, bó nyí dotín kpódó sósyɛ́n kpó nú 

nǔgbó ɔ́ é. (1 Timɔtée 3 :15) 

Xógbe dotín ɔ́, wá tɔ́n ɖo akɔjijɛ yɔ̌yɔ́ ɔ́ wéma mɛ fí. Bɔ dodónú e jí xwé ɖé 

jínjɔ́n é dó gesí wɛ é ɖe. Hǔn Agun wɛ nyí dodónu, nǔ e jí nǔgbó ɔ́ jínjɔ́n é. 

Bóyá akpajlɛ́ énɛ́ ɔ́ ná ɖɔ nǔɖé nú mǐdɛɛ lɛ́ɛ ǎ. Lo ɔ́, nú Efɛ́zinu lɛ́ɛ ɔ́, nǔɖé ɖɔ 

wɛ é ɖe tawun. Toxo yětɔn mɛ Efɛ́zi fínɛ́ ɔ́, sinsɛnxɔ nǔmɛsɛn ɖaxó Diyána e è 

nɔ lɛ́ ylɔ́ ɖɔ Atemísi é tɔn ɖo fínɛ́. 

Dotín ɖokpó ɖokpó kantɔn tɛ́nwe mɔ̌ hɛn sinsɛnxɔ énɛ́ ɔ́ ɖó te, kpódó awǐnnya 

xɔ akwɛ́ tɛnmɛ tɛnmɛ kpó, bɔ è kɔn siká dó yě. 

Axɔ́sú vovo wɛ ná nǔ énɛ́ lɛ́ɛ ɖokpó ɖokpó dó wá kan xwé byɔ́ ɖo nǔmɛsɛn 

axɔsi énɛ́ ɔ́ sá mɛ. 

Lěe dodónú nǔmɛsɛn Diyána sín sinsɛnxɔ ɔ́ tɔn lɛ́ɛ nɔ́ hɛn sinsɛn gblégblé kosi 

lɛ́ɛ tɔn lɛ́ɛ ɖó ɔ́, mɔ̌ wɛ Agun nɔ ɖe kúnnu nú nǔgbó Mawu tɔn ɔ́ ɖo ayǐhínhɔ́n 

ɔ́ nukɔn. Azɔ̌ tɔn nɛ́. Nǔ e wú é tíin ɔ́ nɛ́. 

Akɔjijɛ xóxó ɔ́ mɛ ɔ́, Izlayɛ́li wɛ nyí kúnnuɖetɔ́ nú nǔgbó Mawu tɔn. Lo ɔ́, é wá 

jɛ ayǐ ɖo azɔ̌ tɔn mɛ. Bɔ Mawu gbɔ bó sɔ́ nyi kɛ́n ɖokpó hwɛ̌. 


